
ДВА ГАДЫ НА МІННЫМ ПОЛІ 

 

Цела пасля неймавернай начной 

халадэчы не паспела акліматызавацца да 

рэзка надышоўшай пякельнай спѐкі 

бязвоблачнага дня, і бязлітасныя сонечныя 

прмні, здаецца, апякаюць нават косці скрозь 

капалюш, гімнасцерку, скуру. Віктар 

Мальчэўскі, абліваючыся брудным потам, 

паўзе па двухгектарнай пустцы, што акружае 

заставу. Арыентуючыся па карце мінных 

палеў, ѐн адну за другой абясшкоджвае міны. 

Дагэтуль размініраванне тэрыторыі вакол 

заставы праводзілі тры сапѐры, рэдка два, але на гэты раз іншыя былі адасланыя на 

дальнія аб´екты. Віктар атрымаў заданне ўзяцца за справу самаму. 

Характэрна, што міны былі свае. Імі самі ж акружалі заставу ў 20-ці кіламетрах ад Кабула, 

каб «духі» не маглі перамяшчацца паблізу афганскай сталіцы. А калі трэбы было прайсці сваім 

войскам ці пачыналіся баявыя дзеянні, міны здымалі. Потым зноў ставілі. 

І так з дня ў дзень, з ночы ў ноч на працягу 1982–1984 гадоў, у якія хлопец з Зяленага 

Вострава Віктар Мальчэўскі праходзіў тэрміновую службу ў «Афгане». 

Запал выняты з апошняй міны. Уздых ад наступіўшай палѐгкі кароткі, бо кароткай будзе і 

передышка. Праз некалькі гадзін на заданне выязджае калона бронетранспарцераў. Трэба 

расчышчыць замініраваны перад ім шлях, а потым зноў расстаўляць міны, якія толькі што 

абясшкодзіў. 

Нельга сказаць, што Віктар штодня рызыкаваў, маніпуліруючы мінамі. За два гады службы ѐн 

бачыў смерць «усяго» шасці сапѐраў. І то не ўсе падарваліся на мінах – некаторых скасілі кулі. 

І ўсе ж рызыкоўная служба не засталася незаўважанай. Яшчэ ў Афганістане Віктар атрымаў 

медаль «За адвагу», менавіта за той дзень, калі адзін размініраваў пустку вакол заставы. 

Пасля звальнення ў запас Віктар Мальчэўскі атрымаў яшчэ чатыры медалі. 

У 2005 годзе Савет СНД у Кішынѐве прыняў рашэнне аб зацвярджэнні медаля «Ветэран баявых 

дзеянняў». Ім павінны ўзнагароджвацца ўдзельнікі войнаў на тэрыторыі іншых дзяржаў. Новая 

ўзнагарода нядаўна была ўручана былому воіну-інтэрнацыяналісту, а цяпер вадзіцелю раѐннага 

цэнтра гігіены і эпідэміялогіі Віктару Мальчэўскаму. 

